
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БАДАРЧИН БАЙХГҮЙ БОЛСНЫ ҮЛГЭР

	 

	(Найраглал)

	 

	 

	Нэгдүгээр бүлэг : ДОНОЙ БАЯНЫ ДООРДОС ХҮҮ

	 

	Өвс ганхсан хөдөө нутгийн

	Үлгэр домгийн тал минь яриач

	Үүл нүүсэн хөх тэнгэрийн

	Өрхөнд мандсан наран яриач

	Урьд үеийг үзэж өнгөрүүлсэн

	Уулсын мянган сархиаг яриач

	Урсан урссаар цагийг элээсэн

	Усны түмэн долгион яриач!

	Хэний хэн гэгч биднээс өмнө

	Хэрхэн яаж амьдарч явав!

	Хээрийн хөнгөн салхи түүнийг

	Хэчнээн жил дагаж явав.

	Юуг хүсэж, юуг мөрөөсөж

	Юунд гуньж, юунд баясаж

	Ертөнцийн тоосыг хөдөлгөж

	Ерөөл заяанд хөтлөгдөж явсныг

	Нэгд нэгэнгүй ярьж өгнө үү

	Нэр зүсийг нь хэлж өгнө үү!

	Энэ бүхний хариуг авах гэж

	Эртний нэгхэн түүхийг сөхлөө

	Эрэлчин болсон хүүгийн тухай

	Эхний мөрийг цаасанд бичлээ.

	Ухаа цайдамт хөдөө нутагт

	Гэрийн утаа уйтай суунаглана

	Уул ороосон зам алсалж

	Холын бараа алсад тунарна.

	Баяны малыг хариулж яваа

	Барлаг хүүгийн ам хатна

	Бага шиг гэрийн хаяанаас өндөлзөж

	Балчир хүүгээ ээж нь саравчилна.

	Наран баруулж, сүүдэр уртсаад

	Намуун талын өнгө бүүдийв

	Хонь хурганы майлаан намдаж

	Хотон дундаа дун шиг цайрав.

	Үндсэн тагшны ёроолд хийсэн

	Өрөм таргаас идэж аваад

	Өөвгөр борхон гэрийнхээ хаяанд

	Өнөө жаал хүү ороо засав.

	Ор гэхлээр багачууд та нар

	Одоогийнх шигээ бүү бодоорой,

	Цагаан даавуу энэ тэрийг

	Санахын ч хэрэггүй, чухам тэр үед.

	Хөх ямбуугаар өнгө татсан

	Эсгий гудас газраар хаяад

	Өмссөн дээлээ өрөөлдөж нөмрөөд

	Өглөө болохыг атирч хүлээнэ

	Хир болсон шүтээний өмнө

	Бүрэг бараг зул сүүмэлзэнэ

	Гал бөхсөн тулганы бүслүүрт

	Азуй сараал үнс сааралтана.

	Сүү саалийн ажилд ядарсан

	Ээж нь нойртоо намуухан хурхирна

	Хүү л харин нойр нь хулжиж

	Эргэн хөрвөн олныг мөрөөднө.

	...Өрхний завсраар шагалзаж байгаа

	Оддыг гартаа барьж үзэх сэн

	Өнчин бор гэрээ гийгүүлдэг

	Дэн болгоод цацрааж үзэх сэн.

	Дорд үзээд тоож өгдөггүй

	Доной баяны ганц охины

	Нүдийг нь гялбатал гайхуулж үзэх сэн

	Зүсийг нь туяартал гийгүүлж харах сан.

	Үүлэн дээр суугаад хөвж үзэх сэн

	Өндөр тэнгэрээс нутгаа харах сан

	Үлгэрт гардаг бор хүү шиг

	Үйл бүтээдэг хүчтэн болох сон.

	Лувсан тайжийг морьтой нь шүүрээд

	Усан дээр аваачаад тавьчих юм сан

	Айсандаа сүнс нь хальчих шахаад

	Ахиад тэгэхгүй гэж уйлахыг нь үзэх сэн.

	Баян Донойг харсаар байтал нь

	Наян ханатай өргөө бүтээчих юм сан

	Жангар баатрын мориор хөлөглөөд

	Жигүүр дэлээд тэнгэрт нисэх сэн.

	Ээжийгээ жаргуулж олныг баясгаад

	Эрхэм сайн хүү гэгдэх сэн

	Эрдэнийн дээдийг олж ирээд

	Эргэн тойрондоо түгээж явах сан.

	Энэ мэтийг эргэцүүлсээр

	Нэг мэдэх нь ээ нь унтсан байв

	Эртэлж босоод саальд гарсан

	Ээж нь ирээд түүнийг сэрээв.

	Зүүдэндээ үзсэн нөгөө гайхамшиг

	Зүйлийн солонго шиг алга болоод

	Зүүн гэрээс Доной баяны

	Зүхсэн дуу хангинаж сонсогдов.

	— Модоо барьсан гуйлгачид чинь

	Хонио бэлчээхгүй юугаа хийгээ вэ!

	Бүтэд чи, цаад нэг

	Бүтэлгүй юмаа эрхлүүлсээр байгаад

	Бүүр нэг хүнээ байсан

	Бөөн гай төрүүлэх нь ээ дээ

	Эхтэй өнчин өөдөө гэдэг сэн

	Энэ Дорж тэгэхэд харин

	Элдэв дэмий юм бодсоор яваад

	Эргүү амьтан болох нь ээ дээ.

	Эртээр харин нэг мэдэх нь ээ нь

	Ганцаараа яриад явж байна лээ

	Эрийн сайн Эрэнчин мэргэн ч гэх шиг

	Галзуу дэмий юм бурж байна лээ.

	— Мэдлээ, До гуай гэж эх нь дэмий л

	Мэдэл ихтэд хүлцэнгүй өчөөд

	Уртаар цэг санаа алдчихаад

	Утаатай гэрийнхээ үүдийг сөхөв.

	Өдөр сарууд түүнээс хойш

	Өнгөрдгөөрөө өнгөрсөөр байв.

	Өл чийгээс холдох гэж

	Өвгөн Ламхай хөдөөлж ирэв.

	Баян Донойнх хөл болж

	Буян үйлдэн хөөрцөг болж

	Шөл шүүсний хонь ч төхөөрлөө

	Шим шимийн юм ч халаалаа.

	Утаанд идэгдсэн Донойн бурхад ч

	Утайд заларсан юм шиг өнгө оров

	Урьд талд нь зул бадрааж

	Усан мандал дээж тавив.

	Сангийн цэнхэр утаа суунаглаж

	Арцын содон үнэр ханхийв

	Санваарт ламын уншлага хүнгэнэж

	Айл хотлоор өмнө нь залбирав.

	Төвөд шүлгийн тэр мөрүүд

	Эвд орсон уншлага болов

	Анхаарч чагнаад Дорж хүү ч

	Алдахгүй сайн тогтоож орхив.

	Намрын сэрүүн нэг мэдэх нь ээ орж

	Ламхай хүрээндээ буцахаар зэхэв

	Юм тогтоохдоо овоо юм гэж хэлээд

	Ном заахаар Доржийг авч явах болов.

	Толгой дээрээ хонхны дуутай

	Тоост орчлонг орхих нь гэж баясаад

	Ядуу ч гэсэн муу ээж нь

	Явахын цагт хүүдээ шинэ хувцас өмсүүлэв.

	«Буянт» ламхайн моринд сундлаад

	Уян нүдээр ээжийгээ харуулдаад

	Бөндийсөн жаал хүү хүрээг зорив

	Бөртийсөөр ээж нь гаднаа хоцров.

	Хурга хариулсан хөдөө нутаг нь

	Хүүхэд насны чулуун тоглоом нь

	Утааг нь үнэрлэсэн бор гэр нь

	Уургийг нь шимсэн ачлалт ээж нь

	Торойн торойсоор ард хоцров

	Толгодын цаана далдран хоцров,

	Торомгор нүдэнд нь нулимс бүрхсэн ч

	Том хүн болж нэрэлхээд сэмхэн арчив.

	Ээ дээ хүүхдүүд минь та нар ч гэсэн

	Ээжээсээ холдохын энэ зовлонг

	Эрт орой үзээ л байлгүй

	Элэг зүрх чинь уяраа л байлгүй.

	Дорж нэртэй эгэлхэн баатар минь

	Доной баяныхаас ингэж саллаа

	Цорж номун ханы хүрээ түүнийг

	Яаж угтахыг араас уншаарай.

	 


Хоёрдугаар бүлэг : ХҮРЭЭ ХИЙДИЙН БҮРЭЭ, ЦАН

	 

	Цорж Номун хааны хүрээ

	Дорж хүүг сүртэй угтлаа

	Аглаг хөдөөд өмнө нь үзээгүй

	Алтан ганжрууд өндрөөс дуудлаа.

	Сийлбэр Дээвэрт сүмийн оройд

	Шингэн царгиа хонх жингэнэж

	Ширүүн салхинд үе үехэн

	Шигшрэгийн ай шиг түргэсэж байв.

	Гол шүтээний дэрвэгэр оройд

	Бодь гөрөөс цахилан давхиж

	Гуулин бие нь наранд гялалзан

	Цойлон одох нь цаанаа л уран.

	Улаан шарыг алаглуулан намируулан

	Ихэс лам нар аажуухан алхална.

	Уруул амаа хөдөлгөн шилэмдэн

	Итгэл, маанийг амандаа шивнэнэ.

	Хашаа байшин нь жигдхэн цэмцгэр

	Гэр өргөө нь цэгцхэн нямбай

	Уух идэх нь хэмжээ дамжаатай

	Уншлага, хурал нь цагтаа горимтой

	Өвөрмөц содон ийм л ахуйд

	Өөрийн минь баатар орж ирлээ

	Хүүхэд та нарын сургуулийн насан дээр

	Хүрээ ламын шавь боллоо.

	Шоголтой номыг оройд тэвэрч

	Өвдөг дээрээ цомцойн сууна

	Шороон-Са, Эхийн-Ма гэж

	Цагаан толгойн үсгийг цээжилнэ

	Хулсан үзгээр бөндгөр толгой руугаа

	Цус гартал хааяа хатгуулна

	Алган дээрээ шугамаар цохиулж

	Байя гэтлээ жавтий хүртэнэ.

	Багш ламын түлээг зэхэж

	Бага шиг тогоонд хоол буцалгана

	Үндсэн тагшаар нэг дүүргээд

	Үлдсэн шөлнөөс хоёр дахийг нь ууна.

	Өлөн зэлмүүр байж гэмээ нь

	Ном сурахад сайн хэмээнэ

	Өглөө үдшээр байнга цээжилж

	Ой ухаандаа судар тогтооно.

	Зуны цагаар ус барина

	Өвлийн хүйтнээр мөс үүрнэ

	Нэгэн хэвийн энэ амьдрал

	Өдөр өдрөөр хүнийг залгина.

	Оргож үзсэн ч мөрийг нь мөшгөн

	Олж ирээд салам торлогдоно.

	Аажим аажмаар хүрээнд дасаж

	Айл гэрийн амьдралаас хөндийрнө.

	Санаснаас харин Дорж маань

	Ихэнх зохиолд гардгийн адил

	Санваартны хатуу амьдралаас залхаж

	Ийш тийшээ гүйсэнгүй.

	Заасан номыг дор нь цээжилж

	Заримыг нь өөрөө самбаачлан сурч

	Итгэл, тарни, цагаан дар-эх

	Илүү гарч цаашаа бүр

	Арван хоёр Ган-гүлийг

	Аргил хоолойгоор хөгжөөдөг болой.

	Овоо лам болно гэцгээж

	Ойр тойрныхон шагших болов

	Шоглох дуртай банди нар ч гэсэн

	Тоглох зуураа хүндлэх болов.

	Алт гуулин бурхдын тоосыг

	Арчиж цэвэрлэж байхдаа ч тэр

	Ангайсан ам, бүлтийсэн нүдийг нь

	Ажин ширтэж суухдаа ч тэр

	Ид шидийн тэр ертөнцийг

	Үзэх сэн гэж хүсдэг болж гэнэ

	Илтэд их хүчийг олоод

	Ирэх сэн гэж боддог болж гэнэ.

	Бага ч гэсэн холыг мөрөөсөж

	Баруун зууг сэтгэлдээ багтаана

	Бадарчилж явсаар тэнд хүрээд

	Багшаасаа илүүг сурахыг бодно.

	Нохой банди хоёр оройн цагаар

	Ноололдож уралцан шуугьж байхад ч

	Номын ертөнцөд сэтгэлээ өгч

	Ламын эрдэмд ч шимтэхийг завдана.

	Хэнд, яаж л харагдъя гэнэм

	Тэр ёсоор байж чаддаг

	Хий агаарт ч биеэрээ тогтоод

	Тэрэг чарга дээгүүрээ гаргадаг

	Увдист сэтгэлийн тэр аргыг

	Ухаарч сурах сан гэж бодно.

	Уршиг зовлонд учирсан хүнд

	Урам тус хүргэх сэн гэж санана.

	Алсын бодолдоо ийн хөтлөгдсөөр

	Арван долоон насыг хүрэв

	Аливаа бүхний учрыг ухаарч

	Ахуй байдлаа шүүмжлэх болов.

	«Ширээнд суух нь хувилгаан багшийн дүртэй

	Шилдэг морь унах нь наймаа панзны янзтай

	Шилбэлзэн загнах нь зусар зальхайн байдалтан

	Шинэ цагийн бурхан гэгч ийм агсан ажгуу»

	Гүнгийн зуугийн гэгээний энэ сургаалыг

	Гүйцэд ухаарч авахыг бодно

	Гүнгэрваанд байгаа бурхдыг хараад

	Гүнцэг зооглодоггүй тэвчээрийг нь гайхна.

	Цаянжамцын шүлгээс ч үзэж

	Ноён хутагтын сургаалаас ч цээжлэв

	Агваан Хайдавын ёгтлолыг эргэцүүлж

	Алуулах гэж буй үхрийг нь өрөвдөв.

	Гай болж тэгтэл нэг өдөр

	Лай дуудсан хэрэг дэгдэв.

	Их хамбад хов хүргэснээр

	Бүх лам нарыг дуганд дуудав.

	Хайзан Ламхайн банди Дорж

	Харш ном үздэг боллоо гэж

	Хамар хашааны дэлдэн шар

	Хаа сайгүй зарласан байв.

	Болох бүтэхгүй ном үзэж

	Ярих ярихгүй үг хэлдэг

	Буруу тийшээ толгой нь эргэсэн

	Уруу татаж бусдыг сургасан

	Ийм хүнийг ариун дацанд

	Үүнээс хойш оруулж болохгүй.

	Хурал номд суулгах байтугай

	Хийдийн горломд хавьтуулж болохгүй!

	Гэсгүй тэргүүлэн ингэж айлдаад

	Гэвш лам нар алга ташицгаав

	Гэмгүй явсан Дорж тийнхүү

	Орхимжоо тайлж шар шувтлав.

	Арван жил суусан Цоржийн хүрээнээс

	Аргалын хог шиг ийнхүү сэгсрэгдэв

	Амаа цангатал цээжилсэн уншлага

	Алтан цагийг нь үрж хэрэггүй мэт болов.

	Олны дунд ичингүйрэн суусан Доржийн

	Омог шар нь гэнэт бадраадхав.

	Очиж та нарын үзээгүй газраас

	Олонд хэрэгтэйг сураад ирнэ дээ гэж бодоодхов.

	Тэхтэйн зэрэг давхийж босоод

	Тэргүүн Хамбын өмнө мэхэсхийгээд

	Номын өмсгөлөө тайлж тавьчхаад

	Огтын ажимгүй гараад явчхав.

	Гайхсан лам нарын нүд томорч

	Араар суусан банди нар шивнэлдэв

	Ганжирт сүмийн орой дайвсхийж

	Аглагчийн орны од чичиргэнэв.

	 


Гуравдугаар бүлэг : БАДАРЧИН ГЭГЧ НЬ

	 

	Ядарсан хүнд тустай

	Ямбатан хүнд халтай

	Хорон үг нь шогтой

	Хоёр модон таягтай

	Бадарчин гэгч хэн байсныг

	Багачууд та нар сайн мэдэхгүй

	Одоо ядаж байдаггүй болохоор

	Онцолж учрыг нь олох ч аргагүй.

	Малгай тавивал манайх гээд

	Маргааш болбол танайх гээд

	Өнөө хоновол манайх гээд

	Өглөө босвол хүнийх гээд

	Олноор хэсэж олгойгоо дүүргэдэг

	Түмнээр хэсэж түнгэрцгээ дүүргэдэг

	Ойр зуурын уншлагатай

	Хошин холбоо яриатай

	Хавчиг модон үүрэгтэй

	Хаана ч хамаагүй явдалтай

	Хоёр модон таягтай

	Хол ойроор зорчсон

	Лам захтай дээлтэй

	Зам бүхнээр хэсээстэй

	Ийм л янзын хүмүүс

	Дээр цагт байсан юм

	Эдэлж явсан юм нь

	Музейд одоо үлдсэн юм.

	Ядуу олонд тустай

	Ямбатан баянд бачтай

	Бэлэн цэцэн үгтэй

	Бэрх шооч зантай

	Үнэн мөнийг нь хэлбэл

	Хүрээ хийдээс дайжсан

	Үлгэр домгийн орчлонд

	Хүсэл бодлоор умбасан

	Эрх чөлөөний эрэлчин

	Үүгээр түүгээр яваачин

	Бадарчин гэдэг хүмүүс

	Байж байсан түүхтэй.

	Тэгэхдээ тэд жаргалтай

	Тэнгэрийн шувуу шиг зоргоороо

	Тэгш сайхан явж уу гэвэл

	Тийм бишийг нь ойлгоорой.

	Хавь орчинд айлгүй бол

	Харанхуй шөнө ганцаараа

	Харганын ёроолд унтана

	Харангадаж өлсөж зовно.

	Ээрэм цөлдүү нутагт

	Эзгүй хээр газар

	Соёо шүдээ ярзайлгасан

	Чононд хүртэл бариулна.

	Хоёр таягаа зөрүүлэн

	Хотны ноходтой зодолдож

	Хоол унд горилон

	Хатавч хавьд нь цомцойно.

	Өөрийн гэсэн гэргүй

	Үүргэвчнээс өөр хөрөнгөгүй

	Ханзарч муудсан гуталтай

	Ханцуй нь сэмэрсэн дээлтэй

	Аагим халуунд ангасан

	Аюулт шуурганд даарсан

	Хөөрхий бадарчны амьдралыг

	Хүүхдүүд та нар эргэцүүлээрэй.

	Одоо яагаад бадарчин

	Огтоос үгүй болсныг

	Ой ухаандаа тунгааж

	Орчин тойрноо харцгаа.

	Орон гэргүй тэнэж

	Оочих аягагүй зовж

	Хэсүүчилж дэмий явахын

	Хэрэггүй болсныг хараа биз.

	Ардын төрийнхөө өнгөнд

	Азтай өссөн багачууд минь

	Өнгөрсөн цагийн хэцүүг

	Өөрсдийн хэрээр ухаарцгаа.

	Идэх уухаар та нарыг

	Элбэг дэлбэг байг гэж

	Өмсөж зүүхээр та нарыг

	Үзэмжтэй сайхан яваг гэж

	Эрдэм номд шамдаж

	Эх орондоо зүтгэг гэж

	Өвөг дээдэс чинь тэмцэж явсны

	Үнэн учрыг ойлгоцгоо.

	Морин дэл дээр сэлэм далайж

	Хорин нэгэн онд шуурга сөрж

	Жанжин Сүхийн журамт цэргүүд

	Жаргал авчирсныг ямагт бодож

	Бэрх цагт тусалсан

	Их Лениний ард түмнийг

	Эрх чөлөөнд дуулсан

	Их хувьсгалын ач гавьяаг

	Хүүхэд та нар минь хүндэлж яваарай,

	Хүрэн зүрхэндээ нандигнаж яваарай!

	Насжиж яваа хүний зангаар

	Наана цаанын учрыг тайлж

	Найрагч ах нь олныг хэллээ

	Найдаж та нарт ихийг захилаа.

	Зохиол номоо одоо хүүрнэе

	Зорчих замд нь баатраа тосъё.

	...Байдрагийн голын хөвөөнд

	Баахан амьтан саатжээ

	Хөөсөрч үерлэсэн гол

	Хүний замыг боожээ.

	Үертэй голоор гарах гээд

	Үйж үхэх шахсан

	Үймрээ нэг бадарчин

	Үглэж суухыг нь сонсъё.

	— Цармын усанд цадаж

	Цагаан хөөсөөр хэхрүүлж байж

	Чи бас намайг

	Живүүлж алах гэнэ ээ?

	Туул гол шиг туналзаж      

	Орхон гол шиг оволзсон бол ч

	Намайг байтугай хорвоог 

	Наанаа живүүлэх байсан даа

	Ус болсон хувцсаа

	Шавхрах зуураа бадарчин

	Улаан хоормогоор оволзсон

	Голыг ингэж загнав.

	Гуниг ч үгүй тэгээд

	Гурван чулуу зэрэгцүүлэв

	Хумбан тогоо тавьж

	Хомсхон хоолоо буцалгав.

	 

	* * *

	 

	Түүнийг харсан Дорж 

	Түргэлэн очиж мэндлээд      

	Үүрэг юугаа уудлан      

	Гавжийн дугуй гаргаж      

	— Аль вэ, өвгөн гуай үүнээс

	Аягандаа хийгээч гээд өгөв

	Амталж үзсэн Бадарчин

	Хоолоо бас хуваалцав.

	Яриа хөөрөө нийлсээр

	Явдаг замаа нэгтгэв

	Хөгшин, залуу хоёр

	Хөлөө жийж хажуулав.

	Одтой тэнгэр дээрээс нь

	Мөнгөн сартай ярайна

	Омог сүртэй Байдраг

	Хөөс татан шаагина.

	Олон хоногийн аян

	Тэр хоёрыг тосно      

	Орчлон хорвоо уудам ч

	Гэр оронгүй тэнэнэ.      

	Хөрст дэлхий дэвсгэртэй

	Хөх тэнгэр хучлагатай      

	Өвгөн залуу хоёр

	Өнөө ийнхүү учирлаа

	Үлгэр найргийн замыг

	Өглөө болтол сунгалаа.

	Маргааш дахин уулзъя

	Манант алсыг саравчилъя

	Мань хоёрын явдлыг

	Маш сайн сонсоорой!

	 

	* * *

	 

	Харамч нэгэн айлд

	Хамт тэд очжээ

	Харуй бүрий болж

	Халтар нохой нь боргожээ

	Нохой хорь ээ! гэсэнд

	Хэн ч гарч ирсэнгүй

	Гахай явган тэд

	Нэг хэсэг тэвджээ.

	Бадарч лам тэгтэл

	Арга сүйхээ гаргав

	Ядарч яваа Доржтойгоо

	Ар ууцаа нийлүүлэв.

	Өрөөсөн таягаа өгтөл

	Үзүүрийг нь нохой зуужээ

	Үлдсэн нөгөө таягаараа

	Сайран хоншоорыг нь дэлсжээ

	Гангинаж гаслаад нохой

	Газарт унаад өгчээ

	Өнөө хоёр самбаанд нь

	Үүдийг нь сөхөөд оржээ.

	Ааш муутай эхнэр

	Галын хажууд сууна гэнэ

	Амар мэндийн хариугүй

	Хялав гулав хийнэ гэнэ.

	— Холоос явсаар байгаад

	Ядарч цангаж гүйцлээ.

	Хоног өнгөрөөж аваад

	Явъя даа гэснийг нь хариуд

	— Хотны нохой айлгасан

	Хоргодох гэргүй та нарыг

	Хонуулна гэж бодвол

	Санааны чинь гарз биз.

	Дэр дэвсгэр ч байхгүй

	Зай завсар ч байхгүй.

	Тэртэй тэргүй та нар

	Гэртэй гэргүй хамаагүй

	Хэцээр дэр хийж сурсан

	Хээрээр гэр хийж дадсан 

	Хэсүүл зайгуул улс хойно

	Явдаг газраа яв гэж

	Царай өгөх янзгүй

	Цорой татаж сууна гэнэ.

	Ширмэн тогоо дотор нь

	Ширгэтлээ хоол нь буцална гэнэ

	Бадарч лам, Доржийг

	Баруун сүвээнээс нь ёвроод

	Түрүүлж гарч бай! гэж

	Нүдээ ирмэн дохиод:

	— Зай завсаргүй бол аргагүй ээ

	За бид явъя даа

	Авгай та түрүүлж гараад

	Айхавтар нохойгоо хорь доо гэхэд нь

	Явах нь гэж баясаад

	Яаран босжээ, авгай.

	Бадарч лам хоцорсхийгээд

	Багахан саатаад гарчээ.

	Нохойгоо авгай бариастай

	Үүргээ Дорж янзлаастай

	Хэсэг зуур саатаад

	Хээрийн замдаа гарцгаажээ.

	Харуй бүрий нөмөрч

	Одод тэнгэрт гялалзаж

	Харгана бут томорч

	Овон товон бүрэлзэн

	Шөнийн жавар сэрүүвтэр

	Энгэр заамыг нэвтэлнэ.

	Хоёул тэд явсаар

	Холдосхийжээ, айлаас

	Хонхор нэгэн газар

	Хажуулдасхийхээр зэхжээ.

	Шинжгүй авгайг бодохоос

	Дорж дотроо зэвүүрхэнэ

	Туулайн бутыг зээлдэж

	Тухлахаас дээ гэж бодно.

	Бадарчин лам тэгтэл

	Үүргээ уудалж гарав

	Ядарч явахад итгэмээргүй

	Өвчүү сүүл гаргав.

	— Үгүй энэ чинь! гэж

	Дорж уулга алдав.

	Өвгөн Бадарч инээж

	Доорх үгийг хэлэв

	— Авгайг гарах хооронд 

	Ах чинь тэнд үлдээд

	Тогоо дүүрэн махнаас нь

	Томхон хэдийг нь шүүрээд

	Муу үүргэн дотроо

	Хуу хамж хийчхээд

	Санд мэнд гарснаар

	Энд мэнд ирлээ гэв.

	Өөх алагласан махыг

	Хэсэг хэсгээр нь огтолж

	Өл залгасан тэд

	Хээрийн эзгүйд жаргав.

	Одтой тэнгэр ширтэн

	Дээшээ харж хэвтээд

	Орчлон дэлхийн уужимд

	Дээлээ өрөөлдөж нөмрөв.

	Тоотой махыг нь авчихаар

	Тогоотой хоол нь дундарч

	Харамч авгай биднийг

	Харааж мэднэ, гэхдээ.

	Орны хөлд байсан

	Гутлыг дотор нь хийчихсэн

	Одоо ч лав өдийд

	Гутлын шөл гаргана даа гэж

	оч сахлаа имэрч

	Шооч янзтай хэлээд

	Хоёул баахан инээлдэж

	Хоног төөрүүлж хэвтэв.

	Хотол тэнгэрийн одод ч

	Холоос бас инээмсэглэх шиг

	Жирэв жарав хийлцэнэ

	Жигтэй холоос мишилзэнэ.

	Туулсан зам нь урт

	Дуулсан юм нь арвин

	Бадарч өвгөний намтар

	Багахан шөнийн үлгэр.

	Эзгүй хээр газар

	Эр бие хоёул

	Эрээн хорвоогийн явдлыг

	Эргэцүүлэх бүр сонин.

	Доржид ярьсан яриаг нь

	Уншигч та нарт дамжуулъя

	Дорнын шөнийн туульс шиг

	Уянга хөгийг нь тааруулъя.

	Өвгөн бадарчин өгүүлсэн нь:

	Таягийн минь үзүүр эцэж

	Санчгийн минь үс цайлаа

	Гутлын минь ул цайрч

	Мөрний минь арьс халлаа.

	Хавчиг модон үүрэг үүрсээр

	Хявцаг хорвоог элээж гүйцлээ

	Хатуу зөөлөн хоёрыг үзсээр

	Ядуу, баяны орчлонг тууллаа.

	Хатуурхсан ноёнд захирагдахгүй гэж

	Халуурхсан баянд дээрэлхүүлэхгүй гэж

	Хүрээний хашаанд хаагдахгүй гэж

	Хүрэх газраа заалгахгүй гэж

	Эрх зоргоор амьдралыг

	Эрж хайж гарсан сан.

	Энэ л Монгол нутгаараа

	Эргэн тойрон явсан сан.

	Ай сайхан нутаг минь

	Амьдрах насан хутаг минь

	Ангах цангах цагт

	Булаг ус чинь рашаан

	Амиа тэтгэх цагт

	Хөрс шороо чинь эрдэнэ

	Хоёр мөрөө холготол

	Аяны үүрэг үүрээд

	Хоёр таягаа тахийтал

	Алсын харгуй дагаад

	Ороогүй ч айлгүй

	Очоогүй ч хүнгүй

	Яваагүй ч газаргүй

	Яриагүй ч хүнгүй

	Сайн сайхныг ч

	Ханатлаа үзлээ

	Саар муухайг ч

	Эцтэлээ харлаа.

	Жаргал зовлон хоёр

	Өдөр шөнө шиг ээлжилжээ

	Баян хоосон хоёр

	Өөх мах шиг алаглажээ.

	Омогтой нэг нь зандарч

	Овтой нэг нь завшиж

	Отго жинстэн дураараа дургиж

	Олбогт ламтан зоргоороо заларч

	Малчин ядуусын бор гэр

	Өдрөөс өдөрт хоосрохыг үзлээ

	Магнаг дээлтийн цагаан өргөө

	Өмч хөрөнгөөр дүүрэхийг харлаа.

	Лүүтэй архи шиг хорлонтой

	Пүүзний наймаачин завшиж

	Хүүтэй мөнгөний эзэд

	Луутай торгоор хуурч

	Шалзтай шагай шиг сүргээс минь

	Хөгцтэй шүдээрээ зулгааж байна

	Цөгцтэй цай шиг дээжээс минь

	Авцаатай юм шиг залгилж байна.

	Энэ бүхнийг үгүй хийх

	Эр зоригтон төрдөг ч болоосой

	Эзэрхий төрийг өөрчилж хаях

	Эрдэм чадалтан гардаг ч болоосой.

	Хүн ард нь жаргалтай бол

	Монгол нутаг минь сайхан

	Хөвч хангай уулс нь

	Хангал буга шиг гайхам аа.

	Мөнгөн сум цойлсон

	Отгон тэнгэр хайрхантай,

	Мянган сүм шиг өндөрлөсөн

	Оргил цагаан уулстай

	Өртөө морьд шиг зуузай холбосон

	Орхон, Сэлэнгэ, Туултай

	Овгийн овгийг ундаалсан

	Онон, Хэрлэн мөрөнтэй,

	Өдөржийн газраас цэнхэртсэн

	Хан Богдын уултай,

	Өвс ногоо нь халиурсан

	Тал сайхан нутагтай.

	Эрт галавын далай

	Цэлэлзэж байсан говьтой,

	Хулан зээрийн сүрэг

	Хуйларч байдаг талтай

	Үнэхээр сайхан орон

	Үлгэрийн саруул өргөө

	Үүлгүй цэлмэг тэнгэр

	Үүн шиг газар хаана ч үгүй ээ.

	Энэ л сайхан нутгийнхаа

	Эзэн болсон ард нь

	Жороо хээрээ унах юм бол

	Жолоо татах дургүй.

	Зодог шуудгаа өмсөх юм бол

	Шороонд хүрэх дургүй,

	Эрчит нумаа хөвчилбөл

	Сум нь эргэх ёсгүй.

	Эв чадлаа нэгтгэвэл

	Зам нь тасрах учиргүй.

	Шилийн богдод тангараг өргөсөн

	Эрийн сайнтай ч уулзаж явлаа.

	Шинжгүй амьтдад тонгорог болсон

	Ирийн хурцтай зоригийг нь ч үзлээ.

	Сар наранд зүсээ тольдом

	Гоо бүсгүйг ч харж явлаа

	Санаанд хүртэл цэцэг ургам

	Яруу үгсийг ч сонсож явлаа.

	Цэцэн билигт ардынхаа

	Уран эрдмийг ч биширч явлаа

	Цэцэг атаархам урласан

	Үйл урыг ч бахдаж явлаа.

	Ёстой юм ёсоороо

	Зүстэй юм зүсээрээ

	Үнэний хүчээр тодрох

	Үйлсийн хорвоо цэлмээсэй

	Үүрийн гэгээн туяа шиг

	Олны заяа дэлгэрээсэй!

	Бадар аяга барьж

	Бадарчин нэрийг олж

	Хэсэн тэнэж явахын

	Хэрэг тэгвэл үгүй сэн.

	Одтой тэнгэрээр хучлага хийгээд

	Орон дэлхийгээр гэрээ хийгээд

	Одоо ах нь нойроо авъя

	Олныг ярьсан үгээ татъя.

	Чагнасан бол чинь

	Чамд баярлалаа

	Таалсан бол чинь

	Танд баярлалаа.

	Зүрхний минь үг энэ билээ

	Зүүд минь ямрыг бүү мэдээ!

	Өвгөн тэгээд хурхирав

	Өргөө тал нь дугжрав.

	Өглөө болтол баяртай

	Өөр бүлэгт уулзъя.

	 


Дөрөвдүгээр бүлэг : ӨВГӨН БАДАРЧНЫ ЭЦСИЙН ҮГ

	 

	Егөөтэй үг зүрх нэвт хатгаж

	Ерөөлийн хундага зүг чигээ алдав

	Эрүү шүүлтийг өвгөн биеэр амсав

	Эцсийн үгийг үлдсэн нэгэндээ захив.

	 

	* * *

	 

	Баяд ноёдтой тэмцэж

	Барлаг ядуусыг өмгөөлж

	Ёс төргүй нэгийг нь

	Ёж үгээр шорлож

	Үнэн цагаан явдалтныг

	Үлгэр домгоор магтаж

	Бадарч лам, 

	Дорж хүүтэйгээ

	Аяны замыг хороож явлаа

	Ядарч доройтсон айл амьтны

	Аргал усанд ч гүйж явлаа.

	Ээрэм говийн захад тэднийг

	Эвгүй нэгэн учрал тосов

	Элдэвт зоргоор Бадрах ноёны

	Эегүй найртай тохиож орхив.

	Хагархай бүтнийг нь мэдэхгүй

	Халтар тагшны ёроолд 

	Хар ус, архийг ч мэдэхгүй

	Халбагахан юм дусаачхаад

	Хатавчинд суугаа бадарчин өвгөнд

	Халбагар дээдэс барьж

	— Юм мэддэг юм бол чи

	Ерөөгөөдөх дөө гэж тушаав.

	Юу хэлэхээ бодосхийн зогстол

	Егзөр байрын нэг хар хүн

	Хатны найр юм болохоор

	Харж байгаад чи нэг хэлээдэх гэлээ.

	— Зээ Дээдэс ноён таны

	Дэргэд суугаа хатан бол

	Гоо сайхан царайтай

	Хурц саруул ухаантай

	Тэгш сайхан биетэй

	Тэнэгэр өндөр нуруутай гэж

	Тэлмэн жороо шүлгийн

	Тэгшхэн хэмээр өгүүлтэл

	Тэндээс ноён өндөсхийж:

	— Хатавчны тэднээс чи

	Хамаагүй бурахаа азна!

	Өндөр гоолиг нуруугүйгээ мэдэж байна

	Үзэсгэлэн төгс царайгүйгээ мэдэж байна.

	Хэрхэн юуны учир чи

	Хэтрүүлж хэлж дайрч давшлав гэж

	Хэнхдэг түрэн аашлав.

	— Ноёнтон минь би тэгээд

	Яаж ерөөвөл таарах бол гэж

	Ноомой зөөлөн дуугаар

	Аяглаж хариу өчихөд нь

	— Ерөөлч хүн гэдэг чинь хө

	Юухныг ч болов харж байгаад,

	Байж байгаа янзаар нь

	Тааруулж хэлдэг юм байхчив лээ гэж

	Ташаа тулан хэлэхэд нь

	— Миний саяны ерөөл

	Таны хатанд гоёдож дээ

	Яг одоо би

	Янз байдлаар нь хэлье дээ.

	— Зээ

	Эрхэм ноён таны хатан чинь

	Орон дээрээ халхалзаж

	Олбог дээрээ балхалзаж

	Туулай шиг тугдганаж

	Тагтаа шиг таадганаж

	Хулгана шиг бумбаганаж

	Хув ямаа шиг бултганаж

	Үнхэлцэг шиг бондгонож

	Үлээсэн давсаг шиг цодгонож

	Боос гүү шиг бялхганаж

	Бордмол гахай шиг цүлхгэнэж

	Гүзээтэй шар тос шиг шалхганаж байх болтугай!

	Гэж ерөөгөөд тавьчихтал

	Гэдийж суусан ноён

	Гэтүүр муухай харцаар

	— За хө чи тэгж!

	Тааруулж ерөөдөг хүн юм бий.

	За тэгвэл чи

	Тал тал тийшээ сайн хараад

	Энэ гэрт байгаа улсыг нэг

	Эрэмбэ дараагаар нь хэлээдэх!

	Таарсан шанг нь би

	Хэлсэн хойно чинь өгөмз! гэж

	Шазуур зуусхийн хэлээд

	Шаралхуу янзаар давшлахад нь

	Одоо юу ч гэсэн дүүрсэн.

	Их ч барьсан өмхий

	Бага ч барьсан өмхий.

	Мөнгөн толгой биш

	Мөгөөрсөн толгой

	Мөнхрөх толгой биш

	Өнхрөх толгой гэж

	Өвгөн бадарч бодосхийгээд

	Өрөвдөж Доржийгоо харсхийгээд

	Өндөр тод дуугаар

	Өргөөнд суугсдыг «ерөөжээ»

	— Баруун хойгуур суугаачингууд

	Балмад харгис сурталтнууд

	Балин тахилаар хуураачингууд

	Барьц тавьцыг горьдоочингууд

	Зүүн хойгуур суугаачингууд

	Зүс царайгаа хувилгаад

	Зүү тэвнээр шивээчингүүд

	Зөрүү буруу яриачингууд

	Хол ойроос идээчингүүд

	Хоол цай хожоочингууд

	Хоног шөнийг өнгөрөөгөөчингүүд

	Хармын хар сэтгэлтэнгүүд

	Халхын нутгийг эзлээчингүүд

	Хатуу ширүүн боолчлоочингууд

	Хавьтаж ойртсоноо банздаачингууд

	Хараал зүхэл тавиачингууд

	Хэрэн тэнэн хэсээчингүүд

	Заяа шинжих хэнээтнүүд

	Зайран бөөгийн өвчтөнүүд

	Ядууд тусгүй баядууд

	Ямбанд дуртай ноёд

	Дээлийн өнгөөр ялгаачингууд

	Дээгүүр тушаал горьдоочингууд

	Мөргөл хийдэг мөлхөөчингүүд

	Мөнгө хүүлдэг мөлжөөчингүүд ээ!

	Та бүхэнд тааруулж

	Тагштай архиндаа дүйцүүлж

	Тааран самбайндаа тохируулж

	Тав арван үгийг айлтгая.

	Зурмын арьсаар хөхүүр хийгээд

	Зулзаган шарилжаар бүлүүр хийгээд

	Нар сарыг гэртээ мандуулж

	Навч цэцгийг хотондоо дэлгэрүүлж

	Дээлээ нөхөж өмсөөд

	Дээврээ хасаж тааруулаад

	Хоосон надтайгаа адилхан

	Хоног сарыг өнгөрөөж

	Явган нүүн

	Нүцгэн суун

	Жаргах болтугай!

	Гэж хэлээд дуустал

	Гэр дүүрэн ихэс

	Таг дуугүй болоход нь

	Тааруулж ерөө гэсэндээ

	Таглагдаад энэ биз гээд

	Тал өгч мэхэсхийгээд

	Гараад явтал, бариад авав.

	— Гавла, наадахыгаа! гэж араас нь хашхирцгаав.

	Тамгын тахрууд хүний үнэргүй

	Тал бүрээс хүзүүдэн ноцов.

	Зайдан моринд унуулж хүлээд

	Хүйтэн гэрт хонуут цоожлов.

	Араас нь дагасан Дорж хүүг

	Аминдаа хайртай бол зайл! гэж хөөв.

	Алд хэртэй ташуур далайж

	Ааштай нэг нь мориор элдэв

	Толгой даран цаашаа зугтсаар

	Таварцаглаж унахад нь тавлаж инээлдэв.

	Үүргэн доторх юм нь асгарч

	Өндийх аргагүй дарчих шиг болов.

	Ноёны найр найр биш болж

	Хойгуур урдуур амьтан шивнэлдэв.

	Ёжилж ерөөсөн бадарчны үгийг

	Хол ойроор хэлэлцэж инээлдэв.

	Нэг насаар хочтой болгож

	Үг тэднийг хорвоод яллав

	Үхсэн хойно нь ч хожим ярих

	Үлгэр болж орчлонд түгэв.

	Хөөрхий нөгөө өвгөн бадарчин

	Ноорхой болтлоо зовлон амсав

	Хоёр хөлийг нь талхинд хавчуулаад

	Хонго дээр нь банз далайв.

	Хумсны завсраар хулс шааж

	Төө хүжээр төөнөж тарчлаав

	Хуучин цагийн харгис хуулиар

	Төр барьж өрлөж залхаав.

	Тэсэж чадалгүй дараах шөнө нь

	Тамгын гэр рүү Дорж мөлхөв

	Манаа хуягийн нь амыг бариад

	Алчуур чихэж гарыг нь хүлэв.

	Шар эсгийд ороож орхиод

	Хар гэрийн нь хатавчинд хаяв

	Гав гинжийг сүхээр цавчиж

	Дав даруй Бадарчныг үүрэв.

	Шөнийн харанхуйд бүртэлзэн бүртэлзсээр

	Хөлийн хурдаар зайлж холдов

	Алсхан нэг хонхорт очоод

	Аманд нь сүү дусааж асрав.

	Өвдөж зовох нь туйлаас их ч

	Өвгөн Бадарчин ухайн саруул

	Үхлийн цаг хаяанд ирснийг

	Үнэхээр мэдрээд зориг нь өндөр

	— За яах вэ дүү минь

	Замаа хөөж үз, одоо

	Бодож явснаа хэлчхээд

	Бор зүрхээ амраалаа

	Болгоомж эндэж баригдаад

	Шар махаа зулгаалгалаа.

	Өвгөн болсон миний

	Үхлийн шороо энд пурхийж, 

	Өлзий өгсөн чинийхээ

	Өвөр дээр чинь дугжрах байж.

	Намайг дөнгөж дугжирмагц

	Маанийн ерөөл уншчихаад

	Нар гарахаас өрсөж

	Эндээс түргэн холдоорой!

	Ард олондоо тустай

	Аз жаргал эрж

	Бурхан багшийн мэндэлсэн

	Буянт газрыг зорьж 

	Баруун зууд чи минь

	Даруй түргэн яв даа

	Ариун эрдэм байдаг бол

	Авч сураад ир дээ!

	Урьдаар чи минь мөргөлчин дагаж

	Лхасыг зорьсон аянчны

	Хөсгийг ч атугай хөтлөлц

	Сохрын газар сохор болж

	Доголонгийн газар доголон яв.

	Эвий хүү минь ах нь

	Чамайгаа адисалж үнсье.

	Эцэс хожмын өдөр

	Бурхны оронд уулзъя.

	Хоолой нь нэг хоржигноод

	Дуу нь тийнхүү тасрав

	Хоёулаа явсан ангирын

	Нэг нь ингэж хагацав.

	Хамар тагнай шархирч

	Нүдэнд нулимс цийлэлзэв.

	Хамаг хорвоо харанхуйлж

	Нүүгэлтэж ирснээ гэрэлтэв.

	Хожмын явдлаа бодоод

	Зүрх зоригоо тэгшлэв

	Дассан сайн нөхрийнхөө

	Толгойд нь чулуу дэрлүүлэв.

	Үхсэнийхээ хойноос үхдэггүй

	Үлдсэн нь явдаг ёс,

	Үүр шөнө салах шиг

	Дорж ч тэгж хагацав.

	Хөөрхий өвгөний шарил

	Жижгэрэн жижгэрсээр үлдлээ

	Хөтөл холын зам

	Зурайн зурайсаар тослоо.

	Эгэл баатрын минь хувь заяаг

	Юу чухам тосож байгаа бол,

	Эх нутгийн зөөлөн салхи

	Юу гэж түүнд шивнээ бол?

	Өглөө мандах нарыг

	Хаана чухам тосох бол

	Өмнөөс угтах жилүүдийг

	Хаанахын тэнгэр дор өнгөрөөх бол?

	 


Тавдугаар бүлэг : ЛХАС ХҮРЭХ ЗАМД

	 

	Могойт хавцлын зөргөөс

	Мурийж тойрох аргагүй

	Мугуйд хүний зангаас

	Мултарч гарах амаргүй.

	 

	* * *

	 

	Төвөдийн цаст ууланд

	Сарлаг дураар бэлчинэ

	Тэрмэн дээлтэй тангад

	Бэлийн тэндээс хашхирна.

	Хаднаас хаданд дамжиж

	Цуурай нь тэртээд хүрнэ

	Хавчуур дундаас цойлж

	Дүүгүүрийн чулуу шунгинана.

	Мөрөө хүрсэн үстэй;

	Сангасваа хэмээгдэх

	Сангас ламыг дагуулж

	Могойт хавцлыг зорин

	Дорж хоёул мацна.

	Явган хүний зорьдог

	Ойр дөт зам

	Яг тэр хавцлаар

	Дамжиж гардаг гэлцэнэ.

	Аварга могой үүнийг

	Анаж шинжиж мэдээд

	Айсуй хүнийг тосон

	Цагариглаж байдаг гэлцэнэ.

	Гагцхүү Сангасваагийн

	Холоос шиддэг хутга

	Гадас шиг цогнойсон молойн

	Толгойг тасалдаг гэлцэнэ.

	Энэ хэргийн учир

	Сангасвааг Дорж хөлсөлж

	Этгээд бэрх замаар

	Мацаж яваа нь тэр ээ.

	Аль нэгтэй завсраас нь

	Арслан барс ширтэх шиг

	Аварга том хадад

	Айдас хүрэм сүглийнэ.

	Тэнгэрт шургасан оргилд

	Үүл манан хурж

	Тээглэж бүдрэн унах шиг

	Ус бороо цутгана.

	Явж үзээгүй газар

	Там гэдэг үнэн байж

	Давж үзээгүй даваанд

	Зам гэдэг сохор байж.

	Харуй бүрийгээс өмнөхөн

	Могойт хавцалд хүрэв

	Хаанаас гараад ирэх бол гэхээс

	Хүйт оргиж явав.

	Гараас нь Сангасваа гэнэт

	Ганц ч үггүй татав

	— Хавцлын яг ирмэг рүү

	Хар! гэж дохив.

	Цагариглаж хэвтсэн могой

	Цогнойж байхыг харав

	Хаашаа ч гарах аргагүй

	Зам дээр отсоныг үзэв.

	Нэг талд нь хад

	Нөгөө талд нь хавцал

	Дунд нь нөгөө могой.

	Хутгаа амандаа зуугаад

	Сангасваа тийшээ мөлхөв

	Хадаар халхалж ойртосхийгээд

	Гялсхийтэл шидэв.

	Могойн толгой тасарч

	Улаан зам дээр унав

	Мушгирч салсан бие нь

	Амьгүй мөртөө мурилзав.

	Тулж дэргэд нь очихоос

	Дөлж сүрдмээр санагдсан ч

	Цус болсон хутгыг нь

	Дорж авч өгөв.

	Дэлэм хэрийн хутгаа

	Дээлийн хормойд арчаад

	Сангасваа түүнээс

	Салж явахыг завдав.

	Энэ хавцлыг өнгөртөл

	Хань болохыг гуйж

	Эрдмээ надад заагаач! гэж

	Мань Дорж хүсэв.

	Хүдрийн заар, баавгайн донтиосоо

	Хүртэхүйц хэмжээгээр барив

	Хүрэн дээлтэй Сангасваа

	Үнэтэй эд гэж бахдав.

	Лхасын зээл дээр гүйлгээтэй 

	Нарийн эмийн найрлагатай

	Ийм нандин эрдэнэсээр Монгол

	Элбэгийг дуулаад шагшрав.

	Хэдэнтээ оролдсоор Дорж

	Хутгыг шидэх дөр олсхийв

	Хилэнцэт могойн толгойг

	Хяргаж хаях авхаалж сэлбэв.

	Хавцлын сүүлчийн амсар дээр

	Ханьссаар тэд ирцгээв

	Эцсийн могой тэднийг

	Энд отсоныг харцгаав.

	Гал цахилах шиг хэл нь

	Аман дотроо улалзана

	Гадас цүүцэн толгой нь

	Атирсан биеэсээ цогнойно.

	Өширсөн хар нүд нь

	Нүүсэн цустай улангасна

	Өөр хаагуур ч гаршгүй

	Өнчин хавцалд хашигдана.

	Сангасваагийн бүснээс

	Дамналдсан хутгыг нь аваад

	Сарны гэрэлд могойн

	Цогнолзсон толгойг анаад

	Оноож оноож байгаад

	Шидэж орхив, Дорж

	Ойж эрчилсэн могойн бие

	Үсчиж байхыг харав,

	Сарны гэрэлд хоромхноо

	Гялс хийсэн хутга

	Салсан могойн толгойтой

	Хавцалд унах нь үзэгдэв.

	Саяны аюулыг гэтэлтэл

	Дараах аюул нүүрлэж

	Сангасваа түүний багалзуурыг

	Тас зуураад авав.

	Сарны гэрэлд хамар нь

	Бүргэдийн хоншоор шиг харагдав

	Сайртай хоёр гар нь

	Эрлэгийн савар шиг үзэгдэв.

	Амин зуулгаас минь салгалаа гэж

	Араа шүдээ хавирав

	Авчирч өг, хутгыг минь! гэж

	Аюул зарлаж хяхтнав.

	Арай гэж түүнээс мултраад

	Амьсгаа авсан Дорж

	Айдаст харанхуй хавцал руу

	Амь дүйн гулсав.

	Тэртээ дор ангалд нь

	Уур манан савсана

	Түүний наахна могойн

	Унасан толгой бүртийнэ.

	Сарны гэрэлд гялайх

	Хутгыг нь арайхийж аваад

	Самардаж дээшээ мөлхсөөр

	Бугуйгаа шалба урав.

	Улаан цус бялдаж

	Ухаан алдам хорсговч

	Утсан амь үнэтэй

	Мацсан чигээрээ зүтгэнэ.

	Тэгсээр тэгсээр хавцлын

	Ирмэгийг тэмтэрч самардав.

	Тэнгэр дээр нь цэлсхийж

	Эрүүл агаар сэнгэнэв.

	Сагсгар үст Сангасваа

	Хутгаа шүүрээд эргэв

	Санаа нь амарсан Дорж

	Хурмастыг ширтэн хэвтэв.

	 


Зургаадугаар бүлэг : ХАРАНХУЙГААС ГЭГЭЭД

	 

	Цастан төвөдийн оронд

	Цанидын номыг цээжилснээр

	Олондоо тусалж чадах нь уу

	Орон нутгаа тэтгэх нь үү?

	 

	* * *

	 

	Төвөдийн өндөр ууланд

	Цасны манан цайвалзана

	Төө үстэй сарлагийн

	Цацаг саваг сагсалзана.

	Тэрмэн дээлтэй тангад

	Тэртээ бэлээс хашхирна

	Тэнгэрт харвасан дүүгүүрийн

	Чулуу чихэнд шунгинана.

	Өвөрмөц энэ нутгийн

	Юм бүхэн сонин

	Өөр нүдээр харахад

	Ертөнц гэдэг хачин.

	Хорвоог орхисон хүнийхээ

	Хувцсыг тайлж нүцгэлнэ

	Ханан хадны орой дээр

	Тас шувуунд хаяна.

	Яс ч үгүй болж гэмээ нь

	Ёс бүрдэж амарна

	Саадгүй түргэн одлоо гэж

	Санааны ертөнцөд «жаргана».

	Уншлага гүрэм нижигнэж

	Хэнгэрэг цан пижигнэнэ 

	Арц хүж анхилж

	Аврал ном үйлдэнэ.

	Жагар төвөдийг зорьж

	Жаргалын орныг бодож

	Үүрэгт мөр нь холгогдсон

	Хаданд хөл нь эвэршсэн

	Бидний зохиолын баатар

	Сүүлчийн даваан дээр зогсоно

	Бишрэл дүүрэн нүдээр

	Лхасын барааг харуулдана.

	Хаданд ургуулж барьсан

	Дөрвөлжин хөх сүмүүд

	Хамгийн оройд эгнэсэн

	Тансаг Будалын орд

	Даяарын нүдийг хужирласан

	Далай ламын өргөө

	Даваан дээрээс харахад

	Өрсөн шоо шиг үзэгдэнэ.

	Цовоо хүүхдүүд минь санацгаа!

	«Цогт тайж» кино үзсэн бол

	Алсаас ташуураар заахад

	Ярайж үзэгдсэн хот

	Арслан тайжийн мөргөсөн

	Далай ламын өргөө

	Танил тэр газрыг

	Миний баатар ширтэж байна

	Тарни номын үсгийг

	Сэтгэл дотроо шивнэж байна.

	Төвөд номыг сурснаар

	Төөрөг заяа нь өөрчлөгдөх болов уу?

	Төрсөн нутгаасаа алсалснаар

	Түмэндээ тусалж чадах сан болов уу?

	 

	* * *

	 

	Энэ цагаас хойш

	Хорин жил өнгөрчээ

	Эргэх цагийн хүрд

	Хорин зунаар солигджээ.

	Алсад орхисон нутгаа

	Санахын ихээр санагалзжээ

	Алаг зүрхний гүндээ

	Бодохын ихээр боджээ.

	Зүүдлээд хааяа сэрэхдээ

	Нүдээр дүүрэн нулимстай

	Зүслээд санахын тоолон

	Одоор ярайсан тэнгэртэй.

	Өлмий анх хүргэсэн

	Зүлэг шороо нь бодогдоно

	Үнэр ялдам анхилсан

	Цэцэг навч нь санагдана.

	Тугал хурга хариулсан

	Томоогүй нас нь дурсагдана

	Унага даага уургалсан

	Унаган цаг нь санагдана.

	Өөвгөр борхон гэртэй

	Ээжийн нь царай үгүйлэгдэнэ

	Үрчлээт нүүрийг нь дагасан

	Нулимсан зам үзэгдэнэ.

	Элдэв газар очлоо ч

	Эд мөнгөөр туйллаа ч

	Эрх дарх оллоо ч

	Эх орноос үнэтэй юм

	Эгнэгт үгүй нь энэ байж!!

	Сэргэлэн олон дүү нар минь

	Сэтгэлдээ үүнийг бодоорой

	Сэвтээж болшгүй хайраа

	Эх орондоо зориулаарай.

	Өссөн нутгаасаа салах юм бол

	Үндэс байхгүй навч,

	Эргэж буух нуургүй

	Эндэж гэнэдсэн шувуу

	Ижлээсээ салсан ангаахай

	Уснаасаа хагацсан загас!

	Яг л үүнтэй адилхан

	Найргийн минь баатар шаналсан юм

	Яах гэж энд ирэв дээ гэж

	Ясаа цайтал зовсон юм.

	Буман шад ном цээжлэвч

	Төрсөн нутагт нь хүртээлгүй

	Булга тэрмэн дээл өмсөвч

	Хонины нэхийн илчгүй.

	Агар зандан аяганаас ундлавч

	Ачит ээжийн нь цайны амт үгүй

	Сүй манан хөөрөг эргэлдүүлэвч

	Сүж нутгийн нь салхины үнэргүй

	Бадарчилж тэнэж явсаар

	Баяр жаргалыг олсонгүй

	Эрдмийн эрэлд зорьсноор

	Эрдэнийн дээдийг олсонгүй.

	Юугаар ч сольшгүй эрдэнэ

	Нутгаа гэж ухаарчээ

	Амьдадаа л яавчиг харъя гэж

	Арга ухаан боджээ.

	Яам тамгаар орж

	Явдал суудал болж

	Ягдаж цөхөж явсаар

	Арван жил өнгөрчээ.

	Гучин жилийн дараа

	Арайхийж тэр ирсэн юм

	Гуниг баярын нулимсаа

	Алтан шороондоо дуслуулсан юм.

	Хувьсгалаар шинэдсэн нутгаа

	Тэнгэрээс эхэлж харсан юм

	Хурмастын хөлгийн далавчнаас

	Тэнхээ чадлыг нь мэдэрсэн юм.

	Буянт ухаагийн буудал дээр

	Уян зүрх нь мэлмэрсэн юм

	Танил нутгаа хараад

	Дахин төрсөн юм шиг баярласан юм.

	Газрын энгээр ярайсан

	Гандирсны цагаан хот,

	Ган замаар жирийсэн

	Галт тэрэгний цуваа,

	Өндөр яндан хүжилсэн

	Үйлдвэр уурхайн бараа,

	Өгөөмөр амьдралдаа жавхаажсан

	Өнөр ардын царай

	Энэ бүхнийг хараад

	Сэтгэлд нь гэрэл харвасан юм

	Эгэл ардынхаа заяанд

	Сэргэж баясаж догдолсон юм.

	Сайхан ийм оронд

	Бадарчилж явахын хэрэггүй      

	Саруулхан ийм амьдралд

	Бадарчин байхын ч аргагүй.

	Зовлонт оронтой харьцуулахад

	Өдөр шөнө шиг ялгаатай

	Өнгөжиж хөгжсөнийг нь санахад

	Үлгэр туульс шиг гайхамшигтай.

	Эрдэм сурна, төлбөргүй

	Эмчлүүлнэ, үнэгүй

	Ихэс, дээдэс, ядуу, хоосонгүй,

	Эрх тэгш баясал дүүрэн

	Ай даа мөн сайхнаа гээд

	Толгой сэгсэрч суусан юм

	Урьдын бэрхийг үзсэнээ

	Ухуулах сан гээд бодлогоширч байсан юм.

	Бадарчин байхгүй болсны

	Үлгэр үүгээр төгслөө

	Бадарчин явсан хүний

	Үнэн явдлаас хуучиллаа.

	Эрх чөлөө, жаргал маань

	Энгийн зүгээр ирээгүй

	Эцэг дээдэс хувьсгалчдын

	Эрмэлзэл зүтгэлээр бүтсэн юм.

	Эрдэм гийсэн танхим маань

	Аяндаа зүгээр нээгдээгүй

	Энхрийлэл төгс намынхаа

	Ач энэрлээр гэрэлтсэн юм.

	Азтай цагийн өнгөн дээр

	Аяндаа торнисон хүүхдүүд минь

	Эргэцүүлж үүнийг бодоорой

	Эх орноо хайрлаарай.

	Эрдэм мэдлэг эзэмшвэл

	Эх орноо хайрлах нь тэр

	Ажил үйлст суралцвал

	Ард түмнээ баясгах нь тэр,

	Торомгор алаг нүдээрээ

	Тогтоож уншсанд баярлалаа

	Тоглож наадах цагаасаа

	Гаргаж үзсэнд талархлаа.

	 

	 

	1983 он

	Сочи-Улаанбаатар

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

